
Këshilli i Prindërve të Tiranës 
 

  

Tiranë, më 17/02/2026 

Nr. ____________ Prot. 
 

Drejtuar: 

Ministrisë së Arsimit dhe Sportit  

 

Për dijeni: 

Drejtorisë Rajonale të Arsimit Parauniversitar Tiranë 

Zyrës Vendore Arsimore Tiranë 

Bashkisë Tiranë 

 

 

 

Lënda: Reformimi i administrimit të kontributeve dhe donacioneve të prindërve në shkollat 

publike. 

 

E nderuar zonja Mirela Kumbaro Furxhi, Ministre e Arsimit dhe Sportit, 

Gjatë vitit të kaluar Këshilli i Prindërve të Tiranës analizoi veprimtarinë e këshillave të prindërve 

në shkollat publike të arsimit para-universitar dhe vumë re se në shumë prej shkollave të Tiranës 

nuk mblidhen kontribute apo donacione nga prindërit. Mos mbledhja e kontributeve apo 

donacioneve e kufizojnë ndjeshëm aktivitetin e këshillave të prindërve dhe ndihmën që 

komuniteti i prindërve mund të japi në shkollat publike. 

Në analizën tonë të situatës vumë re tre probleme kryesore që duhen adresuar : 

1. Mos pasja e qasjes në administrimin e fondeve të mbledhura nga vetë prindërit. Në 

shumë prej shkollave publike fondet e mbledhura nga kontributet e prindërve janë 

administruar nga drejtuesit e IA-së. Kjo ka bërë që këshillat e prindërve duke mos pasur 

qasje në këto fonde të mos planifikojnë dhe ndërmarrin aktivitete të rëndësishme dhe që 

kërkojnë financim.  

2. Mungesa e planifikimit. Aktiviteti i këshillave të prindërve bëhet shpesh në mungesë të 

një planifikimi financiar të aktivitetit dhe në mungesë të koordinimit me drejtoritë e 

shkollave. 

3. Mungesa e transparencës dhe e llogaridhënies në shpenzimin e kontributeve është një 

nga problemet kryesore të hasura. Mungesa e një transparence të plotë në administrimin 

e kontributeve të mbledhura nga vetë prindërit ka sjelle mosbesim të prindërve dhe një 

rezervë dhe rezistencë në rritje ndaj çdo kontributi vullnetar, financiar apo material, në 

dobi të shkollës dhe aktiviteteve. 

 

Zgjidhja e propozuar 

Rritja e mbështetjes së komuniteteve të prindërve ndaj shkollave publike kërkon një përcaktim të 

qartë dhe të gjithë pranuar të mënyrës se si mblidhen dhe administrohen kontributet dhe 

donacionet e prindërve.  

Për të rregulluar këtë problematikë Këshilli i Prindërve të Tiranës rekomandon ndryshimin e 

administrimit të fondeve të mbledhura nga vetë prindërit bazuar në tre parime kryesore: 

Planifikim, Vetadministrim dhe Transparencë dhe llogaridhënie. 

1. Planifikimi 

Në fillim të çdo viti shkollor kryetari në bashkëpunim me këshillin e prindërve dhe me 

drejtuesit e IA-së do të ndërtojë “Planin Vjetor të Këshillit të Prindërve”.  Ky plan përmban 

një planifikim të thjeshtuar të aktiviteteve që këshilli i prindërve do të ndërmarrë apo 

mbështesë gjatë vitit shkollor, ndihmës që këshilli i prindërve do të japë në përmirësimin 

e infrastrukturës dhe shërbimit arsimor në shkollë si dhe kostot përkatëse për secilin prej 

zërave.  Plani vjetor i aktivitetit dhe i financimit miratohet me shumicë të thjeshtë nga 

anëtarët e këshillit të prindërve të shkollës.  

 

2. Vetadministrimi  

Administrimi i kontributeve dhe donacioneve të mbledhura nga prindërit e shkollës do të 

bëhet nga vetë Këshilli i Prindërve të Shkollës.   

Kontributet dhe donacionet nga prindërit janë vullnetare dhe do të mblidhen dhe 

shpenzohen në funksion të realizimit të planin vjetor të miratuar nga këshilli i prindërve 

të shkollës. 

Për të administruar thesarin këshilli i prindërve të shkollës do të zgjedhë “Sekretarin për 

thesarin” i cili së bashku me kryetarin e këshillit të prindërve do të jetë përgjegjës për 

mbajtjen e thesarit dhe kryerjen e pagesave të përcaktuara në planin e këshillit të 

prindërve të shkollës në fillim të vitit shkollor.  

Sekretari për thesarin zgjidhet për dy vjet nga anëtarët e këshillit të prindërve të shkollës.  

3. Transparenca dhe llogaridhënia.  

Në çdo rast kontributet dhe donacionet e prindërve të administruara nga këshilli i 

prindërve të shkollës do të shërbejnë ekskluzivisht për mbështetjen e aktiviteteve dhe 

përmirësimin e shërbimit arsimor në shkollë.  

Një libër thesari do të mbahet nga këshilli i prindërve të shkollës ku do të regjistrohet çdo 

fond i mbledhur apo shpenzuar. 

Në fund të çdo semestri sekretari për thesarin do të ti paraqesë këshillit të prindërve të 

shkollës pasqyrën e detajuar të të ardhurave dhe shpenzimeve që këshilli i prindërve ka 

realizuar.  

Në fund dhe fillim të çdo viti shkollor këshilli i prindërve do të bëjë publike për prindërit e 

shkollës një tabelë përmbledhëse me të ardhurat e mbledhura, shpenzimet dhe zërat që 

janë financuar. 

 

* Për saktësim, rekomandimet e mësipërme kanë të bëjnë vetëm me kontributet e prindërve dhe 

donacionet e mbledhura nga këshilli i prindërve të shkollës. Rekomandimet e mësipërme nuk 

kanë të bëjnë aspak me fondet e përfituara dhe të administruara nga shkolla si institucion arsimor.  

 

Trajnimi i Kryetarëve të Këshillave të Prindërve 

Pas ndryshimeve ligjore, Këshilli i Prindërve të Tiranës, me mbështetjen e Ministrinë së Arsimit 

dhe DAR, është i gatshëm të organizojë një trajnim me të gjithë kryetarët e këshillave të prindërve 

që e dëshirojnë. Ky trajnim do të fokusohet në planifikimin e aktivitetit, mbledhjen e kontributeve 

dhe donacioneve, administrimin e fondeve dhe organizimin dhe zhvillimin e komunitetit të 

prindërve në shkollat tona publike. 

Për secilën nga pikat Këshilli i Prindërve të Tiranës është i gatshëm të mbështesë kryetarët e 

këshillave të prindërve në shkolla me modelet e nevojshme të dokumenteve dhe procedurave për 

vënien në zbatim të këtyre ndryshimeve. Modeli i planit vjetor të këshillit të prindërve do të 

ndërtohet dhe do ti shpërndahet shkollave të Tiranës nga Këshilli i Prindërve të Tiranës. 

Ndryshimet ligjore 

Për vënien në jetë të rekomandimeve tona të mësipërme ne kërkojmë ndihmën tuaj për kryerjen 

e ndryshimeve ligjore dhe nxjerrjen e akteve të nevojshme për zbatimin e tyre. 

Për këtë ne sugjerojmë ndryshimin e pikave të mëposhtme të URDHËRIT Nr. 31, datë 28.1.2020, 

PËR MIRATIMIN E RREGULLORES PËR FUNKSIONIMIN E INSTITUCIONEVE ARSIMORE 

PARAUNIVERSITARE NË REPUBLIKËN E SHQIPËRISË si vijon: 

Neni 91/1 

Planifikimi i aktivitetit të këshillit të prindërve të IA-së 

1. Në fillim të çdo viti shkollor kryetari në bashkëpunim me këshillin e prindërve dhe 

drejtuesit e IA-së ndërton “Planin Vjetor të Këshillit të Prindërve” që përmban 

planifikimin e aktiviteteve që këshilli i prindërve do të ndërmarrë apo mbështesë gjatë 

vitit shkollor, ndihmës që këshilli i prindërve do të japë në përmirësimin e infrastrukturës 

dhe shërbimit arsimor në shkollë si dhe kostot përkatëse për secilin prej zërave.   

2. Plani Vjetor i Këshillit të Prindërve miratohet me shumicë të thjeshtë nga anëtarët e 

këshillit të prindërve të shkollës. 

Neni 91/2 

Mbledhja dhe administrimi i kontributeve dhe fondeve nga këshilli i prindërve të shkollës. 

1. Këshilli i prindërve të IA-së ka të drejtë të mbledhë dhe administrojë kontribute dhe 

donacione.  

2. Administrimi i kontributeve dhe donacioneve të mbledhura nga prindërit e shkollës bëhet 

nga vetë Këshilli i Prindërve të IA-së.  

3. Kontributet dhe donacionet nga prindërit e IA-së janë vullnetare dhe mblidhen dhe 

shpenzohen në funksion të realizimit të planin vjetor të miratuar nga këshilli i prindërve 

të IA-së. 

4. Në çdo rast fondet e mbledhura dhe të administruara nga këshilli i prindërve të IA-së 

shërbejnë ekskluzivisht për mbështetjen e aktiviteteve dhe përmirësimin e shërbimit 

arsimor në shkollë.  

5. Për administrimin e thesarit ngarkohet “Sekretari për Thesarin”. Sekretari për thesarin 

zgjidhet për një mandat dy vjeçar me shumicë të thjeshtë votash të anëtarëve të këshillit 

të prindërve ndërmjet kandidatëve për këtë detyrë.  

6. Sekretari për thesarin është përgjegjës për administrimin e thesarit si dhe kryerjen e 

pagesave të përcaktuara në planin e këshillit të prindërve të shkollës dhe të firmosura nga 

kryetari i këshillit të prindërve.  

7. Sekretari për thesarin mban librin e thesarit ku regjistrohet çdo fond i mbledhur dhe i 

shpenzuar. 

8. Në fund të çdo semestri sekretari për thesarin i paraqet këshillit të prindërve të shkollës 

pasqyrën e detajuar të të ardhurave dhe shpenzimeve që këshilli i prindërve ka realizuar.  

9. Në fillim dhe në fund të çdo viti shkollor këshilli i prindërve do të bëjë publike për prindërit 

e IA-së një tabelë përmbledhëse me të ardhurat e mbledhura, shpenzimet dhe zërat e 

financuar. 

 

Këshilli i Prindërve Tiranë është i gatshëm të bashkëpunojë me Ministrinë e Arsimit dhe Sportit 

për zbatimin e këtij rekomandimi, mundësisht para mbarimit të vitit shkollor 2025-2026. 

Në pritje të përgjigjes tuaj. 

Me respekt, 

Kryetari i Këshillit të Prindërve të Tiranës 

Benard Shehu 


